Njoftim për konsultimin publik me grupet e interesit për 
[bookmark: _Hlk202172078]projektligjin “Për Lobimin”
Në kuadër të përpjekjeve të Qeverisë Shqiptare për forcimin e integritetit dhe parandalimin e korrupsionit, po zhvillohet procesi i konsultimit publik për projektligjin “Për Lobimin”, një nismë e re ligjore që synon të plotësojë kuadrin kombëtar në fushën e luftës kundër korrupsionit dhe të përmirësojë standardet e transparencës dhe llogaridhënies në proceset vendimmarrëse.
Ky projektligj ka për qëllim formalizimin dhe rregullimin e veprimtarisë së lobimit në Shqipëri, duke e shndërruar atë në një proces të ligjshëm, transparent dhe të kontrollueshëm, me rregulla të qarta dhe detyrime të përcaktuara për raportim dhe mbikëqyrje. Synimi përfundimtar është garantimi i integritetit, transparencës dhe përgjegjshmërisë në ndërveprimet ndërmjet sektorit publik dhe aktorëve privatë që ushtrojnë ndikim në vendimmarrje publike.
Projektligji përfshin një sërë elementësh thelbësorë, ndër të cilët:
· përcaktimi i përkufizimeve të qarta për veprimtarinë e lobimit dhe përjashtimet nga fusha e tij;
· krijimi i Regjistrit të Lobistëve dhe vendosja e detyrimit për regjistrim të çdo personi fizik apo juridik, vendas ose të huaj, që ushtron veprimtari lobuese në territorin e Republikës së Shqipërisë;
· raportimi periodik i veprimtarive të lobimit dhe detyrimi i zyrtarëve publikë për të deklaruar kontaktet me lobistët;
· përcaktimi i rolit të autoritetit përgjegjës për mbikëqyrjen e zbatimit të ligjit;
· vendosja e masave administrative ndëshkuese për shkeljet përkatëse.
Hartimi i projektligjit është realizuar nga Ministri i Shtetit për Administratën Publike dhe Antikorrupsionin, në cilësinë e kryesuesit të grupit ndërinstitucional të punës, të ngritur me urdhër të Kryeministrit. Drejtoria e Përgjithshme e Antikorrupsionit ka ushtruar funksionet e Sekretariatit Teknik të grupit, duke përgatitur analizën paraprake, koordinuar procesin ndërinstitucional dhe konsoliduar tekstin përfundimtar të projektligjit në bashkëpunim me ekspertët e Këshillit të Evropës.
Procesi është mbështetur në standardet dhe praktikat më të mira ndërkombëtare, duke marrë si referencë:
· Rekomandimin CM/Rec(2017)2 të Komitetit të Ministrave të Këshillit të Evropës për rregullimin e veprimtarive të lobimit në kontekstin e vendimmarrjes publike;
· Rekomandimin e OECD-së mbi Transparencën dhe Integritetin në Lobim dhe Ndikim;
· si dhe rekomandimet e GRECO-s, të cilat kërkojnë vendosjen e rregullave të detajuara për ndërveprimet ndërmjet mbajtësve të funksioneve të larta publike dhe lobistëve apo palëve të treta që synojnë të ndikojnë në aktivitetet ligjvënëse dhe ekzekutive.
Miratimi i këtij projektligji përbën një hap të rëndësishëm drejt forcimit të instrumenteve parandaluese të korrupsionit dhe përmbush një nga prioritetet e Strategjisë Ndërsektoriale Kundër Korrupsionit 2024-2030 dhe të Planit të saj të Veprimit 2024-2026, të miratuar me vendimin nr. 859, datë 26.12.2024, të Këshillit të Ministrave.
Nisma është gjithashtu pjesë e paketës ligjore “Antikorrupsion”, të parashikuar në Udhërrëfyesin për Shtetin e së Drejtës, miratuar me vendimin nr. 736, datë 13.12.2023, të Këshillit të Ministrave, si një ndër masat kryesore për forcimin e integritetit institucional dhe transparencës në proceset vendimmarrëse.
Palët e interesuara ftohen të paraqesin komentet dhe sugjerimet e tyre brenda 20 ditëve pune nga data e shpalljes së këtij njoftimi, përmes platformës elektronike të Regjistrit të Konsultimeve Publike.
Teksti i plotë i projektligjit dhe materialet shoqëruese janë publikuar në Portalin e Konsultimit Publik dhe mund të konsultohen në linkun vijues: https://www.konsultimipublik.gov.al/Konsultime/Institucioni/346. 

Dokumentet e publikuara për konsultim janë:
1. Projektligj “Për Lobimin”;
2. Relacioni i projektligjit;
3. Dokumenti konsultativ.

